
PËRMBLEDHJE

Nga përpunimi i opinioneve të të intervistuarve mbi ecurinë e aktivitetit 
kreditues dhe atij depozitues gjatë gjashtëmujorit të dytë të vitit 2006, rezulton 
se:

AKTIVITETI DEPOZITUES

• Specialistët e bankave tregtare konsiderojnë më të mirë performancën 
e aktivitetit depozitues gjatë pjesës së dytë të vitit 2006, krahasuar me 
atë të gjashtëmujorit të parë.

• Në pjesën më të madhe të bankave tregtare plani për depozitat është 
realizuar afër nivelit 100 për qind, madje ka patur dhe tejkalime, si 
për ato në lekë ashtu dhe për ato në valutë. 

• Rritja e normave të interesit, si për depozitat në lekë ashtu dhe në 
valutë, besueshmëria ndaj bankës dhe ofrimi i një cilësie më të lartë të 
shërbimit kanë ndihmuar realizimin e planeve të depozitimit. 

• Në të shumtën e rasteve, bankat tregtare kanë ndjekur strategji për 
ruajtjen dhe zgjerimin e klientelës depozituese. Ndër elementet më të 
hasura në strategjitë e bankave përmendim: “hedhja e produkteve të 
reja në treg dhe marketing për njohjen e tyre”, “interesa konkurrues”, 
“shërbim cilësor dhe i shpejtë”, “trajtim preferencial për klientelën 
ekzistuese” etj..

• Nivelet aktuale të normave të interesit në lekë, megjithë tendencën në 
rritje gjatë pjesës së dytë të vitit, janë cilësuar normale. 

• Sipas opinioneve të të intervistuarve, për të ardhmen pritet: 
• një aktivitet depozitues në rritje, e sidomos për depozitimin në 

valutë; 
• tendencë rritëse e normave të interesit në lekë dhe në valutë.

AKTIVITETI KREDITUES

• Aktiviteti kreditues ka patur një performancë më të mirë në pjesën e dytë të 
vitit 2006, krahasuar me gjashtëmujorin e parë. Niveli mesatar i realizimit 
të planit është më i lartë për kredinë në lekë se për kredinë në valutë. 

VROJTIMI I AKTIVITETIT DEPOZITUES DHE ATIJ
KREDITUES GJATË PERIUDHËS KORRIK- DHJETOR
2006

• Rreziku i procesit të kredidhënies vlerësohet të ketë qenë më i lartë se 
sa gjashtë muaj më parë. Krahas rritjes së nivelit të kreditimit, kriza 
energjitike cilësohet si kërcënuese për të ardhmen e aktivitetit ekonomik 
e financiar të bizneseve dhe si rezultat, dhe për kthimin e kredisë. 

• Bankat kanë shfaqur preferencë më të lartë për kreditimin e biznesit të 
vogël dhe të individëve. Në trysninë e një konkurrence në rritje, bankat 
kanë shfrytëzuar hapësirat e lira, duke lehtësuar kriteret e miratimit të 
kredisë për këtë grup. Ato kanë mbajtur të pandryshuara procedurat 
dhe politikat e huamarrjes për biznesin e madh. 

• Kërkesa për kredi vlerësohet të jetë më e lartë se sa gjashtë muaj më 
parë për të gjithë klientët e bankave. Kjo vjen sidomos nga biznesi i 
vogël dhe nga individët. 

• Sipas opinioneve të të intervistuarve, për gjashtëmujorin e parë të vitit 
2007 pritet: 
• rrezik i njëjtë i procesit të kredidhënies; 
• rritje e aktivitetit kreditues. Ky aktivitet pritet të vijojë të kanalizohet 

në kredi për pasuri të paluajtshme, kredi konsumatore dhe kredi për 
përmbushjen e nevojave të bizneseve;

• ruajtje e preferencës për kreditimin e sektorit të tregtisë; 
• rritje më e theksuar e kreditimit në lekë në krahasim me atë në valutë;
• rritje e normave të interesit të kredisë në lekë dhe qëndrueshmëri e 

normave të interesit të kredisë në valutë.

PRITSHMËRITË PËR INFLACIONIN

• Pjesa më e madhe e të intervistuarve presin rritje të normës së inflacionit 
në gjashtëmujorin e parë të vitit 2007. Mungesa e stabilitetit politik, 
hyrja e vendit në zgjedhjet vendore, të cilat pritet të shoqërohen me 
rritje të shpenzimeve buxhetore dhe kriza energjitike në vend, janë 
arsyet kryesore të këtyre pritshmërive.

• Pritshmëritë për ruajtjen e inflacionit në nivele të pandryshuara si dhe 
ato për uljen e tij bazohen kryesisht në besimin për politikën që do të 
ndjekë Banka e Shqipërisë për ruajtjen e stabilitetit të çmimeve.

ANALIZA E TË DHËNAVE TË VROJTIMIT PËR
GJASHTËMUJORIN E DYTË TË VITIT 2006

Gjatë muajit janar 2007 u krye vrojtimi mbi aktivitetin depozitues dhe atë 
kreditues pranë bankave tregtare, për gjashtëmujorin e dytë të vitit 2006. Ky 
vrojtim ka për qëllim të mbledhë opinionet e specialistëve mbi zhvillimet më të 
fundit të aktivitetit kreditues dhe depozitues. Në vrojtimin e muajit janar 2007, 
janë përfshirë opinionet e rreth 86 specialistëve në fushën e depozitimit dhe 
93 specialistëve në fushën e kreditimit. 

I. AKTIVITETI DEPOZITUES1

Rreth 82 për qind e përfaqësuesve të bankave tregtare e kanë cilësuar 
si më të mirë aktivitetin depozitues gjatë gjashtëmujorit të dytë të vitit 2006 
krahasuar me gjysmën e parë të vitit, ndërsa pjesa tjetër janë shprehur se nuk 
ka patur ndryshime. Të pyetur mbi masën e realizimit të planit për depozitat 
në lekë për këtë periudhë, rreth 70 për qind e tyre shprehen për realizim në 
masën 50-100 për qind. Rreth 27 për qind e këtyre bankave i kanë tejkaluar 
planet e tyre. Një ecuri e mirë është vërejtur dhe në realizimin e planeve për 
depozitat në valutë, ku 72 për qind shprehen për realizim në nivelet 50-100 
për qind dhe 25 për qind e tyre i kanë tejkaluar planet. 

Në përgjithësi, ndër arsyet kryesore që kanë ndikuar këtë performancë të 
aktivitetit depozitues përmenden: rritja e normave të interesit, si për depozitat 
në lekë ashtu dhe në valutë, besueshmëria ndaj bankës dhe ofrimi i një cilësie 
më të lartë të shërbimit. Ndërkohë, si arsye për mosrealizimin e planeve 
përmenden: rritja e konkurrencës, mundësi të tjera të publikut për të investuar 
kursimet e tyre, si pasuri të patundshme (sidomos në valutë), ulje e lëvizjes së 
emigrantëve (sidomos në rrethet jugore) etj.. 

Në të vërtetë, shërbimi bankar ka njohur zhvillim 
të mirë gjatë vitit 2006. Shtimi i një banke të re dhe 
zgjerimi i rrjetit të bankave ekzistuese në të gjithë 
Shqipërinë, ka rritur alternativat e publikut për të 
mbajtur financat e tij. Tashmë bankat tregtare janë 
bërë më të ndërgjegjshme për rëndësinë e klientelës 
depozituese e për rrjedhojë, më të ndjeshme ndaj 
konkurrencës. Gjatë vitit 2006, bankat kanë qenë 
më aktive dhe shpesh më agresive në tërheqjen e 
publikut drejt tyre. Rreth 94 për qind e specialistëve 
të intervistuar, janë shprehur se banka e tyre 
ka ndjekur strategji për ruajtjen dhe zgjerimin e 
klientelës depozituese. Në pjesën më të madhe të 
këtyre strategjive zënë vend elemente si: “hedhja 
e produkteve të reja në treg dhe marketing për 
njohjen e tyre”, “interesa konkurrues”, “shërbim 
cilësor dhe i shpejtë”, “trajtim preferencial për 

klientelën ekzistuese” etj.. Specialistët kanë përmendur një sërë produktesh 
të reja dhe oferta të fokusuara drejt segmenteve të ndryshme të tregut si, 
produkte për mosha nën 18 vjeç, oferta promocionale në periudha të ardhjes 
së emigrantëve, shërbim interneti kryesisht për koorporatat etj.. Të pyetur mbi 
pjesën që zë në aktivitetin depozitues bankingu elektronik, një pjesë e mirë 
e specialistëve janë shprehur se ndonëse është në fillimet e veta, e ardhmja 
duket me mjaft perspektivë. 

Opinioni i specialistëve për ecurinë e mirë të aktivitetit depozitues në këtë 
periudhë, mbështetet nga të dhënat mbi depozitat në bankat tregtare, gjatë 
gjashtëmujorit të dytë të vitit 2006. Ndryshe nga gjashtëmujori i parë, ritmet e 
rritjeve vjetore për të dyja llojet e depozitave, kanë qenë në rritje. Depozitimi 

në valutë ka vazhduar të shfaqë norma më të 
larta rritjeje. Pesha e depozitave në valutë ndaj 
depozitave gjithsej, është rritur në 38.3 për qind 
ose 1.7 pikë përqindjeje më e lartë se në muajin 
qershor. Normat e interesit në lekë dhe në valutë, 
gjatë pjesës së dytë të vitit, kanë patur një tendencë 
rritëse. Këto norma kanë reflektuar rritjet e normave 
bazë përkatëse të interesit nga Banka e Shqipërisë, 
Federal Reserve dhe Banka Qendrore Evropiane 
gjatë kësaj periudhe. 

Specialistët duken optimistë për ecurinë e aktivitetit 
depozitues edhe gjatë pjesës së parë të vitit 2007, 
veçanërisht për depozitimin në valutë. Rreth 77 për 
qind e të vrojtuarve, parashikojnë ecuri në rritje të 
depozitave në lekë për gjashtëmujorin e parë të vitit 
2007, ndërsa 20 për qind e tyre nuk presin ndryshime. 
Përsa i përket ecurisë së depozitimit në valutë, rreth 
82 për qind e specialistëve presin rritje dhe 16 për 
qind nuk presin ndryshime. Si faktorë kryesorë që 
do të ndikojnë në tendencat e ardhshme të ecurisë 
së depozitave në bankat e tyre, specialistët rendisin: 
cilësinë e shërbimit, ecurinë e normave të interesit 
në treg si dhe ofrimin e kushteve të mira (interesa 
relativisht të lartë, komisione të ulëta). Indeksi i besimit 
të pritjeve, si për depozitat në lekë dhe në valutë, 
tregon një përforcim të tendencës rritëse. 

Rreth 83 për qind e specialistëve kanë vlerësuar 
se normat e interesit të depozitave në lekë janë në 
nivele normale. Normat aktuale të interesit në lekë, 
vlerësohen të larta nga 13 për qind e specialistëve 
ndërsa 4 për qind e tyre i cilësojnë të ulëta. Rreth 52 
për qind e specialistëve që kanë cilësuar si normal 
nivelin e interesave aktualë, parashikojnë rritje të 
normave të interesit në lekë, në gjashtëmujorin e 
parë të vitit 2007. Pjesa tjetër prej 36 për qind, nuk 
pret ndryshime në normat e interesit në lekë. 

Përsa i përket interesave në valutë, pritjet e 
specialistëve për pjesën e parë të vitit 2007 janë të 
shpërndara ndërmjet alternativave për rritje (rreth 
47 për qind) dhe për mosndryshim (rreth 45 për 
qind). Paraqitja e indeksit të besimit për ecurinë e 
pritshme të interesave tregon tendencë për rritje, si 
për interesat në lekë ashtu dhe në valutë. Specialistët 
rendisin politikën e bankës qendrore nëpërmjet 
ankandeve të repove, si faktorin më me rëndësi në 
përcaktimin e tendencave të ardhshme të normave 

të interesave në lekë. Më pas renditen, ecuria e inflacionit dhe ecuria e yield-it 
të bonove të thesarit. 

Mesatarisht, rreth 86 për qind e specialistëve të intervistuar pohojnë se: 

• Vendimi për të depozituar kursimet ndikohet më së shumti nga normat 
e interesit. 

• Politika monetare e Bankës së Shqipërisë dhe interesat e përcaktuar 
në ankandet e repove, ndikojnë normat e depozitave në lekë, e për 
rrjedhojë dhe ndryshimin e preferencës për depozitat në lekë apo në 
valutë. 

• Banka e Shqipërisë është efektive me ndërhyrjet e saj në tregun 
bankar.

II. AKTIVITETI KREDITUES3

Vrojtimi pranë bankave tregtare në janar 2007, 
tregon se aktiviteti kreditues ka patur një performancë 
më të mirë në pjesën e dytë të vitit 2006, krahasuar 
me gjashtëmujorin e parë. Niveli mesatar i realizimit 
të planit për kredinë në lekë është 83 për qind, 
duke u pozicionuar 4 pikë përqindjeje më lart se në 
vrojtimin e qershorit 2006. Shpërndarja e opinioneve 
tregon për një rritje të numrit të bankave të cilat kanë 
përmbushur deri në 100 për qind planet, madje 
dhe i kanë tejkaluar ato. Në këtë vrojtim vihet re 
reduktimi i numrit të bankave apo i degëve të tyre, 
që kanë realizuar më pak se 50 për qind të planit 
për kreditimin në lekë. 

Krahas ecurisë pozitive të kreditimit në lekë, 
përmirësim ka treguar edhe realizimi i planit për 
kredinë në valutë, duke arritur mesatarisht në 70 për 
qind të planit sipas cilësimit të specialistëve. Sipas 
specialistëve të bankave tregtare, realizimi i planit 
për kredinë në lekë është ndjeshëm më i lartë nga 
ai për kredinë në valutë. Numri i degëve të bankave 
apo i agjencive, të cilat nuk akordojnë kredi në 
valutë vazhdon të jetë i konsiderueshëm. 

Rreziku i kredisë vlerësohet të jetë më i lartë se 
sa gjashtë muaj më parë. Kurba e shpërndarjes 
së opinioneve paraqitet asimetrike, e zhvendosur 
dukshëm majtas lart (shih grafikun 8), duke dëshmuar 
një rritje të ndjeshme të opinioneve për rrezik më 
të lartë të procesit të kredidhënies. Përshpejtimi i 
kredisë dhe në veçanti, angazhimi i bankave për 
plotësimin e kërkesave për fonde të biznesit të vogël 

dhe të individëve, i ka bërë ato të vetëdijshme për 
rritjen e rrezikut të kredisë. Krahas rritjes së nivelit 
të kreditimit, shumë specialistë të kredisë vlerësojnë 
krizën energjitike si kërcënuese për të ardhmen e 
aktivitetit ekonomik e financiar të bizneseve, dhe 
si rezultat dhe për kthimin e kredisë. Po kështu, 
acarimi i klimës politike si dhe mungesa e regjistrit 
të kredive gjykohen si faktorë që kanë ndikuar në 
rritjen e rrezikut të kredisë. Nga specialistët e kredisë 
është pohuar se politikat agresive të bankave për të 
ruajtur dhe zgjeruar pjesën e tyre të tregut, mund të 
çojnë dhe në dhënien e kredive jo shumë mirë të 
studiuara. 

Rreziku i kredisë nga pjesa më e madhe e 
analistëve pritet të mbetet i pandryshuar, në gjashtë 
muajt e parë të vitit 2007. Ndërkohë që vlera e 
lartë pozitive e indeksit për të ardhmen, shpreh 
tendencën e një rreziku më të lartë të procesit të kredidhënies. Pritjet për një 
rritje të mëtejshme të nivelit të kredidhënies dhe mungesa e një zgjidhjeje 
të shpejtë të situatës së rënduar energjitike, mendohet që kanë ndikuar në 
këto pritshmëri. Gjithsesi, indeksi i të ardhmes paraqitet në nivele më të ulta 
se ai i rrezikut aktual, duke shprehur një zhvendosje të lehtë të strukturës së 
opinioneve, drejt një rreziku më të ulët. 

Specialistët e bankave kanë gjykuar si më të lartë cilësinë e portofolit të 
kredisë, gjatë pjesës së dytë të vitit 2006. Krahasuar me vrojtimin paraardhës, 
vihet re një ulje e opinioneve pozitive dhe një rritje e ndjeshme e përgjigjeve 
për një qëndrueshmëri të cilësisë së portofolit. 

Të intervistuarit shprehen se paraqitja e bilanceve joreale dhe mangësitë në 
planet e biznesit, janë disa nga problemet kryesore që paraqesin bizneset kur 
aplikojnë për kredi. Këta faktorë kanë njohur rritje të rëndësisë, krahasuar me 
gjashtë muaj më parë. Gjithashtu, specialistët e bankave mendojnë se bizneset 
vuajnë edhe nga mungesa e aftësive menaxheriale për të mirëadministruar 
me sukses aktivitetin e tyre. Përmbushja e kriterit të kolateralit, gjykohet si një 
faktor me rëndësi mesatare. 

Gjatë pjesës së dytë të vitit 2006, vihet re se bankat kanë mbajtur të 
pandryshuara procedurat dhe politikat e huamarrjes për biznesin e madh. 
Biznesi i madh vlerësohet të jetë klienti i parë i bankave, e për rrjedhim, 
produktet që i ofrohen këtij grupi mendohet të jenë konsoliduar gjatë 5 viteve 
të fundit. Nga shpërndarja e opinioneve për secilin grup të klientelës, vihet re 
se me zvogëlimin e madhësisë së bizneseve rritet ndjeshëm numri i opinioneve 
për lehtësimin e procedurave. Një fakt i tillë përputhet dhe me të dhënat e 
vrojtimit të fundit, i cili demonstroi preferencë më të lartë të bankave për 
kreditimin e biznesit të vogël dhe të individëve. Gjatë gjashtëmujorit të dytë të 
vitit 2006, vihet re një orientim i politikave të bankave për të afruar individët 
. Pjesa më e madhe opinioneve (66 për qind e totalit) shprehen për lehtësim 

të procedurave dhe politikave në miratimin e kredisë 
për individët. Ka mëse një vit që të dhënat zyrtare 
të kredisë konfirmojnë norma të larta rritjeje të 
kredisë për individët. Gjithsesi, orientimi i dukshëm i 
bankave drejt lehtësimit të procedurave për individët 
mund të jetë dhe një përgjigje e zhvillimeve në 
konkurrencën e tregut të kredidhënies. Në trysninë 
e një konkurrence në rritje, bankat po shfrytëzojnë 
hapësirat e lira, duke lehtësuar kriteret e marrjes së 
një kredie edhe për individët, mbi të cilët më parë 
ushtroheshin kritere të forta përzgjedhëse. Orientimi 
drejt individëve, sikurse gjykohet edhe nga vetë 
analistët e kredisë, rrit mundësinë e përkeqësimit të 
cilësisë së portofolit në të ardhmen. 

Nga bankat vlerësohet se politikat që po ndjek 
Banka e Shqipërisë, kanë ndikuar në forcimin e 
procedurave për kredidhënien. Ky fakt, lidhet dhe 
me deklaratat që Banka e Shqipërisë ka bërë për 
rritjen e masave mbikëqyrëse, për të frenuar dhe 
mbajtur nën kontroll rritjen e përshpejtuar të kredisë. 
Po kështu, në vendimin e bankave për të forcuar 
politikat e tyre të miratimit të kredisë, ka ndikuar 
dhe përkeqësimi i disa treguesve të mbikëqyrjes si, 
mjaftueshmëria e kapitalit dhe rritja e kredive me 
probleme. Konkurrenca nga aktorë të tjerë financiarë 
jobanka, vlerësohet që mesatarisht mos të ketë 
ndikuar në orientimin e politikave të bankave. 

Kërkesa për kredi nga të gjithë klientët e bankave, 
vlerësohet të jetë më e lartë se sa gjashtë muaj më 
parë. Nga shpërndarja e opinioneve të analistëve 
të kredisë, vihet re se më e dallueshme kjo kërkesë 
është nga biznesi i vogël dhe nga individët. Faktori 
kryesor që ka çuar në rritjen e kërkesës nga këto 

grupe është lehtësimi i procedurave dhe i politikave për miratimin e kredisë. 
Kushtet lehtësuese të kredisë bankare janë shoqëruar edhe nga një nevojë 
në rritje e vetë bizneseve, për të financuar investimet fikse dhe ato për kapital 
qarkullues. Ndërkohë, numri i opinioneve për një rënie të kërkesës për kredi 
nga biznesi i madh, është i konsiderueshëm. Konsolidimi i biznesit të madh 
dhe statusi aktual i zhvillimit të tij, mendohet se ka ulur kërkesën për financim 
nga sistemi bankar. 

Sektori i tregtisë do të vazhdojë të jetë sektori më i preferuar për t’u kredituar 
edhe në gjashtë muajt e ardhshëm. Opinionet e këtij vrojtimi nuk paraqesin 
ndryshime në preferencën e bankave për kreditim të sektorëve të ekonomisë. 
Sektori i shërbimeve paraqet një nivel mesatar preference më të lartë se 
gjashtë muaj më parë. Një fakt i tillë mbështetet dhe nga orientimi i bankave 
në plotësimin e nevojave për fonde për biznesin e vogël dhe të mesëm, që 

kryesisht i përkasin sektorit të shërbimeve. Sektorët 
më pak të preferuar për kreditim, do të jenë sektori 
i bujqësisë dhe ai i transportit. Deri tani ky fakt 
është konfirmuar edhe nga të dhënat zyrtare, ku 
është i dukshëm mënjanimi i bankave nga kreditimi 
i sektorit të bujqësisë.

Nga opinionet e mbledhura pritet që edhe për 
të ardhmen aktiviteti kreditues të njohë përshpejtim. 
Ky proces pritet të vijojë të kanalizohet në kredi për 
pasuri të paluajtshme, kredi konsumatore dhe kredi 
për përmbushjen e nevojave të bizneseve. Indeksi 
dukshëm më i lartë i kreditimit në lekë krahasuar me 
atë në valutë, përcjell sinjalin se edhe për gjashtë 
muajt e ardhshëm, bankat do të priren për rritjen e 
kreditimit në lekë. Megjithatë, krahasuar me ecurinë 
e mëparshme të tij, indeksi pozicionohet në nivelet 
më të ulta të dy viteve të fundit, duke shprehur frenim 
në ritmin e rritjes së kreditimit në lekë. Ndërkohë që 
ecuria e ardhshme e kreditimit në valutë do të jetë e 
qëndrueshme, në nivelet aktuale. 

Rritja e mëtejshme e kreditimit, pritet të shoqërohet 
me rritjen e normës së interesit të kredisë. Rritja e 
normave të interesit të kredisë në përgjithësi, është 
në përgjigje të rrezikut më të madh që mbart kredia. 
Analistët e bankave shprehen më të bindur për rritjen 
e kredisë në lekë krahasuar me atë në valutë. Kjo 
sepse normat e interesit të kredisë në lekë mendohet 
të reflektojnë edhe politikën shtrënguese të Bankës 
së Shqipërisë. Kredia në valutë do të vazhdojë të 
reflektojë ecurinë e normave të interesit në tregjet 
ndërkombëtare, të cilat priten që kryesisht të ruajnë 
të njëjtat nivele. 

PRITSHMËRITË PËR INFLACIONIN

Nga vrojtimi i realizuar për këtë gjashtëmujor 
rezultoi se rreth 53 për qind e të intervistuarve presin 
rritje të nivelit të inflacionit, për gjashtëmujorin parë 
të vitit 2007. Pritshmëritë për ruajtjen e inflacionit 
në nivele të pandryshuara me një gjashtëmujor më 
parë, shihen në 35 për qind të rasteve. Faktorët që 
kanë krijuar pritshmëri për rritje të nivelit të inflacionit 
në këtë vrojtim janë: mungesa e stabilitetit politik, 
zhvillimi i zgjedhjeve vendore i shoqëruar me rritje 
të shpenzimeve buxhetore dhe kriza energjitike. 
Ndërsa, pritjet për ruajtjen e normës së inflacionit 

në nivele të pandryshuara apo dhe të uljes së saj, 
bazohen kryesisht në besimin se Banka e Shqipërisë 
do të marrë të gjitha masat e nevojshme për ruajtjen 
e stabilitetit të çmimeve. 

Në vrojtimin e mëparshëm, pjesa më e madhe 
e specialistëve të intervistuar parashikonin inflacion 
në të njëjtin nivel me atë të gjashtëmujorit të 
parë të vitit. Gjithsesi, kjo shifër ka qenë në rënie 
gjatë vrojtimeve të fundit dhe është shtuar numri 
i specialistëve që parashikojnë rritje të inflacionit. 
Faktikisht, norma mesatare vjetore e inflacionit, 
sipas të dhënave zyrtare, në gjashtëmujorin e dytë 
të vitit ishte 2.7 për qind nga 2 për qind që ishte në 
gjysmën e parë të vitit. 

* Punuan: Eriona Suljoti, Përgjegjëse e Zyrës së Çështjeve Monetare, 
Departamenti i Politikës Monetare.

Klodiana Istrefi, Kryespecialiste, Zyra e Çështjeve Monetare, Departamenti 
i Politikës Monetare.

Elvana Troqe, specialiste, Zyra e Çështjeve Monetare, Departamenti i 
Politikës Monetare.

1 Shkalla e përgjigjes së pyetjeve ishte rreth 97 për qind.
2 Indeksi i besimit, i ndërtuar si diferencë e përgjigjeve në përqindje për 

rritje dhe rënie në ecurinë e depozitave.
3 Të intervistuarit në fushën e kredisë kanë një përvojë pune mesatare rreth 

4-3 vjet në bankë dhe janë kryesisht në pozicione drejtuese.  


